
            ᑐᓴᕋᑦᓴᖅ 
 

ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ ᐅᖃᐅᓯᑦᓴᖃᕐᕕᓕᒃ ᑮᓇᐅᔭᓕᕆᓂᕐᒧᑦ 
ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᓕᐊᒥᓂᖓᓄᑦ 

  
ᐃᖃᓗᐃᑦ, ᓄᓇᕗᑦ (ᕕᕝᕗᐊᓕ 21, 2006) – 2005 ᐅᓂᒃᑳᓕᐊᖅ ᑲᓇᑕᒥ ᑮᓇᐅᔭᓕᕆᓂᕐᒧᑦ 
ᑕᒻᒪᖅᓯᒪᔪᖅᓯᐅᖅᑎᖓᓂᒃ ᐅᓪᓗᒥ ᓴᖅᑭᖅᑎᑕᐅᖅᑲᐅᔪᖅ ᓄᓇᕗᑦ ᒪᓕᒐᓕᐅᕐᕕᖓᓂ 2003-04 
ᑮᓇᐅᔭᓕᕆᓂᕐᒧᑦ ᐊᕐᕌᒍᖓᓄᑦ. 
 
ᑕᒻᒪᖅᓯᒪᔪᖅᓯᐅᖅᑎ, ᓰᓚ ᕗᕋᐃᓱ, ᓇᓗᓇᐃᖅᓯᖅᑲᐅᔪᖅ ᐅᓂᒃᑳᓕᐊᒥᓂᖓᓂ “ᑮᓇᐅᔭᓕᓂᕐᒧᑦ 
ᐊᐅᓚᑦᓯᓂᐅᕙᑦᑐᖅ ᓴᙱᓂᖅᓴᐅᓕᖅᑐᖅ ᑕᐃᒪᙵᓂᒃ ᓄᓇᕗᑦ ᓴᖅᑭᖅᑕᐅᓚᐅᖅᓯᒪᒻᒪᓂᒃ.” ᑭᓯᐊᓂᓕ, 
ᐅᓂᒃᑳᓕᐊᑎᒍᑦ ᑎᓕᓯᒋᐊᕐᒥᔪᑦ “ᓴᙱᔪᒥᒃ ᖃᓄᐃᓕᒋᐊᕈᑎᖃᖁᔨᓪᓗᑎᒃ” ᐱᐅᓯᕙᓪᓕᐊᖏᓐᓇᖁᓪᓗᒋᑦ 
ᓄᓇᕗᒻᒥ ᑮᓇᐅᔭᓕᕆᓂᕐᒧᑦ ᐊᐅᓚᑦᓯᓂᐅᕙᑦᑐᑦ. 
 
ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ ᑕᐃᕕᑎ ᓯᒪᐃᓚᑦ ᐊᖏᖃᑎᖃᖅᑐᖅ ᐃᓗᓕᖏᓐᓂᒃ ᐅᓂᒃᑳᓕᐊᑉ ᐊᒻᒪᓗ 
ᐊᖏᕈᑎᖃᖅᓯᒪᓕᖅᑐᖅ ᒐᕙᒪᒃᑯᑦ ᑲᒪᒋᔭᖃᕐᓂᐊᕐᓂᖏᓐᓂᒃ ᐱᔪᓐᓇᕐᓂᓕᒫᖏᓐᓂᒃ ᐃᓘᓐᓇᖏᓐᓂᒃ 
ᐊᑐᓕᖁᔨᔾᔪᑎᓕᐊᖑᓯᒪᔪᓂᒃ ᐅᓂᒃᑳᓕᐊᑎᒍᑦ. 
 
“ᓄᓇᕗᑦ ᒐᕙᒪᒃᑯᖏᑦ ᓯᕗᒧᒋᐊᕈᑎᖃᖅᓯᒪᓪᓚᕆᑦᑐᑦ ᓴᙱᓕᖅᐹᓪᓕᖅᑎᑦᓯᓂᕐᒧᑦ ᑮᓇᐅᔭᓕᕆᓂᕐᒧᑦ 
ᐊᐅᓚᑦᓯᓂᕆᕙᑦᑕᖏᓐᓂᒃ, ᐊᒻᒪᓗ ᓇᓗᓇᐃᖅᓯᔪᒍᑦ ᓱᓕ ᐱᔭᑦᓴᖃᒻᒪᕆᒃᑲᑦᑕ. ᐊᖏᕈᑎᖃᖅᓯᒪᔪᒍᑦ 
ᖁᑦᑎᓂᖅᐹᒃᑯᑦ ᐊᑐᐊᒐᖃᕆᐊᖃᕐᓂᑎᓐᓂᒃ ᑮᓇᐅᔭᓕᕆᓂᕐᒧᑦ ᐊᐅᓚᑦᓯᓂᕐᒧᑦ ᐃᓚᒋᔭᐅᖃᑕᐅᓗᓂ 
ᐱᓕᕆᐊᑦᓴᑎᓐᓄᑦ ᐱᔨᑦᓯᕋᐅᑎᖃᑦᓯᐊᕆᐊᖃᕐᓂᕐᒧᑦ ᓄᓇᕗᒻᒥᐅᓄᑦ,” ᓯᒪᐃᓚᑦ ᐅᖃᖅᓯᒪᔪᖅ. “ᖃᐅᑉᐸᑦ 
ᐱᒋᐊᕐᓗᑕ ᑮᓇᐅᔭᐃᑦ ᐊᑐᖅᑐᑦᓴᖏᓐᓄᑦ ᐅᖃᐅᓯᕐᖓᐅᑎᓂ ᐊᒻᒪᓗ ᓯᕗᓂᑦᓴᑎᓐᓂ ᐱᓇᓱᐊᕈᓯᐅᓂᖅᑐᓂ, 
ᓇᓗᓇᐃᔭᐃᕙᓪᓕᐊᓂᐊᖅᑐᖓ ᐊᒥᓱᓂᒃ ᐱᒋᐊᖅᑎᑕᐅᓯᒪᔪᓂᒃ ᐊᑐᓕᖅᑎᑕᐅᕙᓪᓕᐊᔪᓂᒃ 
ᓴᙱᓕᖅᐹᓪᓕᖅᑎᑦᓯᕙᓪᓕᐊᓂᕐᒧᑦ ᑮᓇᐅᔭᓕᕆᓂᕐᒧᑦ ᐊᐅᓚᑦᓯᔾᔪᓯᕐᓂᒃ ᒐᕙᒪᒃᑯᓐᓂ.” 
 
ᓯᒪᐃᓚᑦ ᐅᖃᕆᐊᒃᑲᓐᓂᖅᑲᐅᔪᖅ ᒐᕙᒪᒃᑯᑦ ᐊᖏᕈᑎᖃᖅᓯᒪᓂᖏᓐᓂᒃ, ᓇᓗᓇᐃᖅᑕᐅᓯᒪᔪᑦ ᒪᓕᑦᑐᒋᑦ 
ᑐᕌᒐᖏᓐᓂ ᐱᓇᓱᐊᖅᑕᕗᑦ, “ᐊᐅᓚᑕᐅᑦᓯᐊᕐᓗᑎᒃ ᓄᓇᕗᒻᒥ ᑮᓇᐅᔭᐃᑦ ᐅᔾᔨᖅᓱᑦᓯᐊᕐᓗᑎᒃ ᐊᒻᒪᓗ 
ᐃᓱᒪᓕᐅᕈᑎᖃᑦᓯᐊᖃᑦᑕᕐᓂᒃᑯᑦ ᐊᑐᓕᖁᔨᔾᔪᑎᓕᐊᕆᓯᒪᔭᖏᓐᓂᒃ ᑕᒻᒪᖅᓯᒪᔪᖅᓯᐅᖅᑎᐅᑉ ᐊᒻᒪᓗ 
ᒪᓕᒐᓕᐅᖅᑎᒃᑯᑦ ᑲᑎᒪᔨᕋᓛᖏᑕ ᓴᙱᓕᖅᐹᓪᓕᖅᑕᐅᖁᓪᓗᒋᑦ ᑮᓇᐅᔭᓕᕆᓂᕐᒧᑦ ᐊᐅᓚᑦᓯᑦᓯᐊᕐᓂᐅᔪᑦ 
ᒐᕙᒪᒃᑯᑦ ᐱᓕᕆᕕᓕᒫᖏᓐᓂ ᐊᒻᒪᓗ ᒐᕙᒪᒃᑯᑦ ᑎᒥᖁᑎᖏᓐᓂ 

